
GOUVÈNÈ HOCHUL KONVOKE YON REYINYON KABINÈ SOU ENPAK 
DEVASTATÈ 'PWOJÈ LWA CHANPWÈL' REPIBLIKEN AN NAN ETA NOUYÒK  

  
Gouvènè a mande ajans eta yo pou prepare estrateji pou limite domaj alontèm 

sou pwogram vital k ap fè fas ak rediksyon federal yo  
  

Rediksyon Repibliken yo menase retire asirans swen sante pou plis pase 1.5 
milyon Nouyòkè epi mete benefis SNAP pou prèske 3 milyon Nouyòkè an danje  

  
Tout reprezantan Repibliken nan Kongrè Nouyòk la te vote pou rediksyon sa yo  

  
  
Fas a rediksyon finansman federal ki danjere yo, Gouvènè Kathy Hochul te òganize yon 
reyinyon kabinè jodi a pou diskite sou enpak "Pwojè Lwa Chanpwèl" Prezidan Trump la 
sou Eta Nouyòk. Rediksyon Repibliken Washington yo enpoze yo gen ladan yo yon 
koupe 13 milya dola prevwa nan sistèm swen sante Nouyòk la, 1.5 milyon Nouyòkè ki p 
ap gen asirans sante, epi plis pase 300,000 kay ki prevwa pèdi kèk oswa tout benefis 
SNAP yo. Anplis evalyasyon enpak sa yo ak lòt enpak, Gouvènè Hochul te bay ajans 
Eta yo enstriksyon pou prepare estrateji konplè pou ede limite domaj alontèm nan 
pwogram vital k ap fè fas ak rediksyon federal yo.  
  
"Pandan Repibliken yo nan Washington ap koupe finansman pou pwogram vital atravè 
peyi a san pitye, administrasyon mwen an ap defann Nouyòkè yo pou yo diminye enpak 
rediksyon sa yo nan mitan yon kriz abòdablite", Gouvènè Hochul te deklare. "Pwojè 
Lwa Chanpwèl' Prezidan Trump la ki pral devaste tout eta a, sa pral kite gwo twou vid 
nan finansman ak fanmi san benefis ak pwoteksyon esansyèl yo bezwen an. Eta 
Nouyòk la rete konsantre ak tout fòs li pou asire ke Nouyòkè yo gen aksè ak resous ak 
sipò ki nesesè pou ede yo menm ak fanmi yo."  
  
Rediksyon Plan Esansyèl/Medicaid  
Rediksyon Repibliken yo nan swen sante ak lòt benefis yo pral fè tout Nouyòkè yo mal. 
Chanjman yo pral elimine pwoteksyon asirans pou plizyè milyon Nouyòkè, destabilize 
pwogram asirans sante nan tout eta a, epi gen yon enpak fiskal jeneral sou Eta a ak 
sistèm swen sante Nouyòk la ki prèske 13 milya dola pa ane. Chanjman sa yo pral fè li 
pi difisil pou founisè swen sante nan tout eta a kontinye opere epi fè li pi difisil pou tout 
Nouyòkè jwenn swen lè yo bezwen li.  

• Plis pase 2 milyon Nouyòkè ta ka pèdi asirans aktyèl yo a, sa gen ladan apeprè 
730,000 moun ki pa sitwayen ki legalman la epi ki ta ka pèdi pwoteksyon Plan 



Esansyèl (EP) la lè yo elimine plis pase mwatye bidjè EP a — 7.5 milya dola nan 
finansman federal, epi 1.3 milyon Nouyòkè anplis pral pèdi pwoteksyon Medicaid 
la akòz nouvo obstak kalifikasyon ak verifikasyon yo.  

• Nan 2 milyon moun sa yo, yo prevwa 1.5 milyon Nouyòkè ap vin san asirans, epi 
yo estime depans swen ki pa konpanse pou lopital yo ak founisè yo ap monte a 
plis pase 3 milya dola chak ane — sa vle di mwens aksè ak swen ak pi gwo 
bòdwo medikal pou Nouyòkè yo.  

• Analiz Asosyasyon Lopital Greater New York (Greater New York Hospital 
Association, GNYHA) ak Asosyasyon Swen Sante Eta Nouyòk (Healthcare 
Association of New York State, HANYS) estime yon total 8 milya dola nan 
rediksyon chak ane nan lopital ak sistèm sante Nouyòk yo, sa ki ta ka fòse lopital 
yo diminye sèvis ki nesesè anpil tankou swen matènite ak tretman sikyatrik, san 
mansyone diminye operasyon yo, e menm fèmen nèt. Konsekans sa yo pa 
sèlman afekte moun ki enskri nan Medicaid, men yo pral fè mal tou ak tout moun 
ki bezwen swen lopital, sa ki pral lakoz tan datant ki pi long ak mwens aksè a 
sèvis esansyèl.  

  
SNAP ak Asistans Nitrisyonèl  
Depi kreyasyon SNAP la, gouvènman federal la finanse benefis sa yo 100 pousan, li 
resevwa sipò toulede pati yo nan men prezidan bilaterl yo ak nan Kongrè a. Pou 
premye fwa nan listwa SNAP, lwa Repibliken yo te vote a egzije pou eta yo kontribye 
nan pri benefis yo, oubyen riske oblije sispann pwogram SNAP yo nèt — sa ki mete an 
danje yon pwogram ke prèske twa milyon Nouyòkè konte sou li pou mete manje sou tab 
yo. Antou, kòm rezilta, gouvènman Nouyòk ak gouvènman lokal yo ap fè fas ak jiska 1.4 
milya dola nan nouvo depans chak ane:  

• Eta Nouyòk ap oblije finanse 15 pousan nan tout benefis SNAP yo apati 1e oktòb 
2027, sa ap koute Eta a apeprè 1.2 milya dola pa ane.  

• Lwa a diminye plis pati depans administratif SNAP yo soti nan 50 pousan pou 
rive nan 25 pousan, sa ki pral ogmante depans pou Eta a apeprè 36 milyon dola 
chak ane, epi ogmante depans pou konte yo ak Vil Nouyòk apeprè 168 milyon 
dola chak ane. Konte yo ap gen pou yo kòmanse entegre enpak fiskal sa a nan 
bidjè 2026 yo ki dwe fèt otòn sa a.  

  
Eta Nouyòk ap fè fas tou ak plis pase 900 milyon dola nan benefis SNAP pèdi pou 
Nouyòkè yo, akòz nouvo egzijans pwogram ki pi pinitif ki pral fè li pi difisil pou moun yo 
kalifye pou asistans yo bezwen an:  

• Lalwa a enpoze tout espre egzijans travay ki konplèks san nesesite sou plan 
administratif sou moun k ap resevwa SNAP yo, sa ki prevwa ap lakòz plis pase 
300,000 kay pèdi kèk oswa tout benefis SNAP yo, sa ki pral devaste bidjè makèt 
kay ki gen ti revni yo. Avèk yon pèt mwayèn 220 dola pa kay pa mwa, yo prevwa 
ke Nouyòkè yo pral pèdi plis pase 800 dola milyon dola nan benefis SNAP yo 
akòz chanjman sa yo.  

• Lwa a plis mete restriksyon sou kalifikasyon pou moun ki pa sitwayen ki 
legalman prezan men ki te deja kalifye pou SNAP, kounye a li ekskli nenpòt 
moun ki pa gen estati rezidan pèmanan legal, estati Kiben/Ayisyen, oubyen estati 
Pakt Asosyasyon Lib. Kòm rezilta, 41,000 moun ki pa sitwayen nan Eta Nouyòk, 
ki gen ladan moun ki te jwenn estati refijye oswa azil nan men gouvènman 

federal la, yo prevwa pèdi asistans alimantè yo konte sou li pou nouri tèt yo ak 
fanmi yo, sa ki fè yon total apeprè 108 milyon dola nan benefis SNAP pèdi pou 
Nouyòkè yo.  

  
Lalwa a koupe tou lajan pou Pwogram SNAP-Ed Nouyòk la, ki ankouraje manje ki bon 
pou sante ak itilizasyon efikas benefis SNAP ki deja modès yo lè li anseye benefisyè 
SNAP yo kijan pou yo achte epi kwit manje ki bon pou sante ak yon bidjè limite:  

• Kòm rezilta, Nouyòk pral pèdi 29 milyon dola chak ane ki te finanse travay sa a 
pa 18 òganizasyon kominotè atravè tout Eta a, tankou Cornell Cooperative 
Extensions nan konte Albany, Allegany, Erie, Wayne, Oneida, Onondaga, 
Orange, St. Lawrence, Steuben ak konte Suffolk.  

  
Anplis agravasyon ensekirite alimantè ak malnitrisyon, rediksyon nan pwogram nan pral 
fè biznis lokal yo mal epi afebli kapasite SNAP pou ranfòse ekonomi lokal yo nan chak 
eta. Pwòp rechèch Depatman Agrikilti Etazini (U.S. Department of Agriculture, USDA) a 
montre ke benefis SNAP yo gen yon efè miltiplikatè, kote chak 1 dola depanse nan 
SNAP jenere 1.54 dola nan aktivite ekonomik pandan moun ki resevwa yo depanse 
benefis yo nan biznis lokal yo nan kominote pa yo. Pou Nouyòk, kote yo bay yon total 
apeprè 7.4 milya dola nan benefis SNAP chak ane, sa vle di 11.5 milya dola nan aktivite 
ekonomik jenere chak ane nan zòn iben, banlye, ak riral yo san distenksyon. Redui 
bidjè makèt fanmi yo ta diminye revni pou plizyè milye biznis, sa pral gen efè domino 
sou tout chèn apwovizyòman alimantè a. Si eta yo oblije mete fen nan pwogram SNAP 
yo, anplis grangou ak povrete ap ogmante, makèt nan zòn riral yo ap gen difikilte pou 
rete ouvè, moun ki nan sektè agrikilti ak nan endistri alimantè a ap pèdi travay yo, epi 
ekonomi eta ak lokal yo ap soufri.  

• Pèt lavant SNAP ak fon kontrepati pral gen yon enpak kritik sou ekonomi lokal yo 
ak plis pase 18,000 detayan ki aksepte SNAP nan Eta Nouyòk, tankou makèt, 
boutik lokal yo ak plis pase 400 mache kiltivatè lokal ak kyòsk agrikòl otorize pa 
SNAP ke ou ka jwenn nan chak konte nan Nouyòk k ap vann pwodui agrikòl 
Nouyòk bay moun ki nan kominote lokal yo a.  

• Lavant SNAP nan kominote agrikòl la ogmante anpil depi 2019, sa ki bay 
konsomatè Nouyòk yo aksè ak manje ki bon pou sante, ki fre ki soti nan fèm yo, 
epi sa ki bay kominote agrikòl nou yo plis lajan pou devlopman ekonomik.  

• Pandan Eta a ap egalize kantite lajan SNAP yo depanse nan mache agrikòl yo 
atravè pwogram Fresh2You FreshConnect la, konsekans diminisyon finansman 
SNAP la sou fèm yo double.  

  
###  

